
DISKUSSJONI MAL-KUMMISSARJU GĦAS-SAĦĦA MENTALI DWAR IR-RAPPORT ANNWALI 2018

IĊ-CHAIRPERSON (Onor. Etienne Grech): Nagħti merħba lil kull min hawn preżenti għal din il-laqgħa fejn se jkollna diskussjoni mal-Kummissarju għas-Saħħa Mentali dwar ir-rapport annwali 2018 li joħroġ l-Uffiċċju tiegħu. Għaldaqstant nistieden mill-ewwel lil Dr Cachia sabiex jgħidilna x’inhu l-kontenut ta’ dan ir-rapport, x’inhuma l-highlights tiegħu u l-affarijiet importanti biex imbagħad wara l-Membri preżenti jkunu jistgħu jagħmlu l-mistoqsijiet kif ukoll il-kummenti tagħhom.

Dr John Cachia.

DR JOHN CACHIA (Kummissarju għas-Saħħa Mentali): Sur President, nirringrazzjak ta’ din l-opportunità li tajtni sabiex almenu darba fis-sena npoġġu s-saħħa mentali fuq l-aġenda ta’ dan il-Parlament. Onestament naħseb li hemm bżonn li npoġġuha ferm aktar ta’ spiss fuq l-aġenda, għalkemm ġieli nisma’ Membri Parlamentari jagħmlu interventi fuq issue jew oħra dwar l-isfida tas-saħħa mentali. 

Nixtieq nibda din il-preżentazzjoni billi nirrifletti ftit fuq it-titolu tar-rapport li huwa “Empowering stakeholders, building bridges and crossing them together”. Għaliex qegħdin nitkellmu b’dan il-mod? Matul is-sena li għaddiet aħna konna ġbidna l-attenzjoni li qegħdin niddejqu naraw nies jaħdmu in silos, fejn kulħadd jaħdem għal rasu u ma jkollokx cross reference. Hemm bżonn li dawk is-silos inkissruhom biex nibnu l-bridges, però il-bridges irridu nibnuhom flimkien biex flimkien inkunu empowered biex naqsmuhom flimkien ukoll. Mela jekk se nibni bridge mal-pazjenti jew mal-professjonisti rrid nagħmel empowerment b’saħħtu biżżejjed biex il-pazjent, il-familja, min għandu bżonn jimxi miegħi dik il-mixja, nimxu flimkien u mhux jien fuq u hu taħt. 

Jekk tħarsu lejn paġna 4 taraw dik l-istampa li biha xtaqna nwasslu l-messaġġ tagħna; il-mission hi li naqsmu dak il-bridge b’dak il-piż fuqna. Kif qed taraw hemm tliet persuni li qed jgħinu, persuna li qed tidderiġi, persuna li qed timbotta minn wara u persuna oħra fuq li qiegħda tara d-direzzjoni. Jiġifieri għandna diversi persuni li qegħdin jagħmlu affarijiet differenti. U jekk mhux se nibdew naħsbu b’dan il-mod magħqud dwar kif nagħmlu l-affarijiet jkun ta’ xejn li nagħmlu l-istrateġiji! Fil-fatt jien minn hawnhekk irrid nibda u ċjoè mill-istrateġija li ġiet imwaqqfa. Jien nappella lil dan il-Kumitat konġunt sabiex jaqbad dik l-istrateġija u jħares lejha ftit iktar fid-dettall u jgħajjat lill-

istakeholders  kollha. Nirrakkomanda li jkun 
hemm diskussjoni dwar din l-istrateġija proposta mill-Ministeru tas-Saħħa biex naraw kif se nimxu fuqha. Biex inkun ġust din diġà pprova jagħmilha l-Eċċelleza Tiegħu l-President George Vella, fejn fid-9 ta’ Settembru, 2019 – ovvjament mhijiex koperta f’dan ir-rapport imma se tkun koperta fir-rapport tas-sena d-dieħla ... 

IĊ-CHAIRPERSON: Dr Cachia, l-istrateġija ħarġet jew għadha le?

DR JOHN CACHIA: L-istrateġija ħarġet f’Lulju tal-2019. Hawnhekk qiegħed immur daqsxejn ‘il barra mir-remit ta’ dan is-suġġett, però jekk irridu nibnu l-bridges irridu nibnuhom b’saħħithom biżżejjed biex inkunu nafu fejn qegħdin niftehemu. Jekk qegħdin niftehemu li se nimxu f’dik ir-rotta ... F’dan ir-rapport qed nagħti ftit highlights ta’ ċerti affarijiet li aħna sibna matul is-sena li għaddiet. Pereżempju għamilna u nsistejna ħafna biex sar dak li jgħidulu l-EU-Compass Workshop - għandkom annexe 4 u 5 – dwar x’inhu għaddej fis-saħħa mentali f’Malta llum. Dak huwa snapshot tas-sitwazzjoni. Dan kien proġett li għalaq f’Marzu tal-2018 u aħna, bħala Uffiċċju, imbuttajna biex f’Malta jkun hawn ukoll dan il-worskhop ħalli nieħdu snapshot ta’ x’inhi s-sitwazzjoni. 

Imbagħad meta tqalleb u tibda tara x’inhu għaddej issib dawn l-inizjattivi kollha. Ovvjament hemm bżonn li nġibu dawn l-inizjattivi l-ewwel nett għall-attenzjoni tan-nies u t-tieni nett irridu nibnu flimkien u naraw kif se ngħaqqdu dawn l-affarijiet flimkien. Bħala Uffiċċju aħna nibqgħu nitkellmu dwar il-kolonni tar-riforma tas-saħħa mentali. F’paġna 5, fil-paragrafi 1, 2 u 3 nerġgħu nirrepetuhom għaliex naħseb li huma l-qofol ta’ fejn irridu mmorru. L-ewwel nett ma nistgħux nibqgħu bis-sistema fejn is-saħħa fiżika qiegħda hawnhekk u s-saħħa mentali qiegħda x’imkien ieħor. Is-saħħa mentali hija parti mis-saħħa tal-bniedem sħiħ. Bniedem marid bil-kanċer, bniedem marid b’mard fiżiku ieħor, bniedem li jbati bil-pressjoni jew bniedem li għandu d-dijabete għandu wkoll sfidi ta’ saħħa mentali. Min qed jieħu ħsieb nies b’dawn il-kondizzjonijiet għandu l-isfidi tiegħu. Ma nistgħux nibqgħu nħallu wieħed naħa u wieħed naħa oħra. Hemm bżonn nimxu mill-focus ġo sptar għall-focus fil-komunità. 

Aħna li noqogħdu fl-area ta’ Bormla nafu x’jiġifieri li jkollok community service għaliex hemm il-mental clinic ta’ Bormla u hemm il-mental clinic ta’ Raħal Ġdid. Għal darb’oħra qegħdin nirrimarkaw li l-kumplament ta’ Malta m’għandhiex community service u hemm bżonn li nibdew noħolqu dawn it-tip ta’ community services biex nibdew immorru lejn servizz vera fil-komunità. Hemm bżonn li dak li qegħdin ngħidu, li nibnu sptar akut ġdid, nibdew naraw x’inhu jiġri. Hemm bżonn naraw x’qegħdin jgħidulna n-nies tagħna stess, fosthom il-pazjenti, l-istaff u t-tobba tagħna. Aħna li niktbu f’dan ir-rapport ma nkunux ivvintajnieh. Aħna mmorru nitkellmu mal-pazjenti, mal-istaff tagħna u anke nagħmlu kuntatt mal-qraba permezz tat-telefon. Immorru naraw b’għajnejna x’inhu jiġri u ma jiġrix. Tajjeb li naraw li dak li qegħdin nitkellmu fuqu bħal riabilitazzjoni ma jibqax ġo vakuum. Ir-riabilitazzjoni diġà qegħdin nagħmluha tajjeb f’Malta. Per eżempju għandek Dar Kenn għal Saħħtek għal min għandu eating disorders. Hemm bżonn li nirreplikaw dan is-servizz fuq id-droga, fuq l-anzjani, fuq id-dementia u fuq iż-żgħażagħ b’diffikultajiet għaliex dawn huma l-bżonnijiet li qegħdin naraw jum wara l-ieħor. 

Fl-aħħar nett nitkellmu dwar id-dignified care fl-isptar eżistenti. L-isptar eżistenti għandu bżonn ikompli jiġi rranġat għal dawk il-persuni li sfortunatament tagħmel x’tagħmel se jibqgħu hemmhekk. Għalhekk nixtieq li fuq dan is-suġġett tal-ambjent nirreferikom għal paġna 99 ta’ dan ir-rapport. F’paġna 99 f’dik iċ-chart tistgħu taraw dik li jgħidulha l-pareto curve. X’inhi din il-pareto curve? You can improve the situation of Mount Carmel Hospital as an istitution jekk tindirizza dawk il-wards li qegħdin mill-vleġġa towards your right. To be fair, tnejn minnhom, it-3A u t-3B, ġew indirizzati u ngħalqu, però sfortunatament se jkollna nirrapportaw li l-Maximum Security Unit għadu hemm, il-Male Ward 8B għadha hemm, il-Male Intellectural Disability Unit għadu hemm, is-Secure Unit (Male) għadu hemm, il-Forensic Unit għadu hemm, il-Male Ward 1 u l-Male Ward 7 għadhom hemm. In ascending order, mill-agħar wieħed għall-aħjar wieħed, aħna mmorru naraw l-ambjent tagħhom dawn il-postijiet. The poorest of the poor is the Maximum Security Unit. 

Issa aħna qed ngħidu li jekk il-management – huma jafuh dan li qed ngħidu - jiffoka fuq dawn il-units intejbu l-isptar bi 80%! This is established by a mathematical formula. Jekk inti tindirizza dawn l-affarijiet li qegħdin ngħidu hawnhekk se tolqot 80% u se tkun qed ittejjeb l-affarijiet drammatikament. U hawn ir-rakkomandazzjoni tiegħi. Almenu tnejn minn tmienja saru, imma l-oħrajn iridu jiġu indirizzati għax f’dawk il-wards hemm persuni li qegħdin jiġu kkurati. Trid il-flus, trid budget u hemm il-pjanijiet imma issa rridu mmorru biex forsi ma nerġax, għal darb’oħra, sena wara oħra, nirrapporta l-istess affarijiet fuq l-istess ambjent! Naħseb li jekk irridu nkunu umani hemm bżonn li mmorru naraw u nisimgħu x’qalulna n-nies. U n-nies x’qalulna? Se neħodkom għal paġna 95 fejn tistgħu taraw x’qalulna l-familjari u r-responsible carers tal-pazjenti bi problemi ta’ saħħa mentali. Jien se naqralkom xi ftit mill-kummenti li għaddewlna; 

“Il-pazjenti hemm bżonn li jiġu motivati u mhux maqfulin jew imħollijin għal riħhom fil-ġonna tal-Isptar Monte Carmeli; 
Hemm bżonn inżidu l-awareness għal issues li għandhom x’jaqsmu ma’ taboo u stigma;
Dawk il-persuni li m’għandhom lil ħadd min jarahom hemm bżonn li nieħdu ħsiebhom;
Ma nistgħux inħalltu d-drogati ma’ pazjenti oħrajn li għandhom issues ta’ saħħa mentali;
Żgħażagħ ma jistgħux jitpoġġew f’wards ma’ pazjenti anzjani;” 

To be fair hawnhekk qegħdin jirreferu wkoll għal żgħażagħ ta’ età akbar minn 18-il sena. U nista’ nassigura lill-Kumitat li f’każ ta’ żgħażagħ taħt it-18-il sena mhu qed tiġri qatt u meta tiġri jkun hemm raġunijiet partikolari bħal ngħidu aħna jkollok drug addict ta’ 17-il sena li żgur mhux se tħallih ma’ żgħażagħ ta’ età iżgħar. Ovvjament inti trid tipproteġih ukoll. Ħalli nkompli ngħidilkom x’qalulna l-familjari tal-pazjenti;

“Jien qatt ma rajt social worker; - u iva hemm nuqqas ta’ social workers u hemm bżonn li din il-problema tiġi indirizzata - 
Hemm bżonn li ċerti carers li jiġu ngaġġati jkunu jifhmu fil-lingwaġġ. 
Hemm bżonn ngħinu lill-pazjenti billi nagħtuhom iktar privatezza.
Hemm bżonn li t-toilets jiġu rranġati. Titjib fl-ambjent u titjib fl-ikel; 
Il-kwestjoni tal-house visits.” 

Fuq tal-house visits, meta mmorru naraw lin-nies fid-djar tagħhom hemm bżonn li nippjanaw il-ħinijiet li fihom in-nies ikunu hemmhekk jew inkella nagħmlu ħinijiet fissi. 


IĊ-CHAIRPERSON: Ir-responsible carers min huma? 

DR JOHN CACHIA: Ir-responsible carers huma l-familjari tal-pazjent. Jien ikolli lista tal-pazjenti li nkunu qegħdin nintervistaw. Aħna mmorru nintervistaw lill-pazjenti fil-wards u fil-units tagħhom u nitlob lill-istaff sabiex jagħtini l-lista tan-nies li l-pazjenti jafdaw l-iżjed. Is-Sinjorina Debattista, bil-paċenzja kollha, tagħmel l-intervisti ma’ dawn in-nies biex tisma’ mingħandhom dak li jkollhom xi jgħidu. U ġieli tagħmel bejn 20 minuta u nofs siegħa titkellem magħhom. Dan li qrajtilkom huwa rifless first hand ta’ x’qalulna dawn in-nies, fejn huma jitkellmu u aħna niktbu. Dawn huma l-issues. Ejjew inkunu ċari; fejn tidħol l-issue ta’ saħħa mentali għandna bżonn nimbottaw iżjed imma dawn huma affarijiet li jistgħu jitranġaw bi ftit. 

Ovvjament progress sar. Wards li qegħdin jingħalqu hija verità. Nies li qegħdin jiċċaqilqu ‘l barra mill-isptar f’units addattati hija verità. Iċċaqilqu 200 pazjent li huwa tajjeb. Iċċaqilqu 200 pazjent mill-Isptar Monte Carmeli u ttieħdu fi djar iktar akkoljenti bi sħubija mal-privat. U dak huwa tajjeb. Jien niftakar meta kellna biss seba’ psikjatri mentri llum għandna 25. Qabel ma kellniex infermiera kwalifikati fil-psikjatrija mentri llum għandna kors ad hoc għall-infermiera fil-psikjatrija. Li ninkwieta huwa fuq il-kwestjoni tar-riżorsa umana, fejn pereżempju fil-Gazzetta tal-Gvern tal-21 ta’ Jannar, 2020 għandek lista ma tispiċċa qatt ta’ psychologists kwalifikati. Hawn ‘il fuq minn 50 clinical psychologist u mbagħad tfittex fl-isptar u ssib ... Hemm bżonn riflessjoni dwar il-kondizzjonijiet tax-xogħol ta’ dawn in-nies.

IĊ-CHAIRPERSON: Minħabba l-pagi nassumi hux?

DR JOHN CACHIA: Bla ebda dubju minħabba s-salarji. Meta tkellimt magħhom informalment qaluli li lanqas jekk jagħtuhom il-kuntratt li għandhom il-consultants b’contract “A” ma jkun biżżejjed għalihom. Ejjew inkunu ċari li jekk irridu niġbdu r-riżorsi lejn in-nies li għandhom bżonn hemm bżonn żewġ affarijiet; irridu naraw il-kondizzjonijiet tax-xogħol tas-social workers u tas-psychologists. U din naħseb li hija kruċjali. It-tieni hemm bżonn naraw ukoll - xi ħaġa importanti ħafna - li r-rapporti jiġu shared u mhux jintefgħu fil-kexxun tas-pscychologists u ma jiġux shared ma’ psychologists oħrajn li qegħdin jaħdmu fis-settur pubbliku. 

Mela jien mort għand psychologist privat u sibt li dak is-psychologist ma jgħaddix ir-rapport tiegħi lil clinical psychologist ieħor bl-iskuża tad-data protection! Din ma niflaħhiex! Xbajt nitkellem fuqha u jidher li ħadd ma jrid jisma’. Jien se nibqa’ nsemmiha sakemm xi ħadd jisma’! Hemm bżonn li xi ħadd jidħol naqra iktar fid-dettall fuqha din. Forsi wieħed jgħajjat lill-Bord tal-Psikologi u jispjegalna daqsxejn dwar din l-issue tax-sharing. Ipprovajt nagħmilha u qed nipprova nagħfas fuqha. Imma hemm limitu ta’ x’jista’ jagħmel l-Uffiċċju tiegħi għaliex ovvjament jien għandi mandat speċifiku. 

IĊ-CHAIRPERSON: Dr Cachia, fl-Isptar Monte Carmeli għadha tintuża s-sistema tal-file. Issa jekk pazjent jiġi rilaxxat u jmur l-Outpatients tal-Isptar Mater Dei, il-file tiegħu joqgħod jiġri min-naħa għall-oħra? 

DR JOHN CACHIA: Hawnhekk daqqejtli korda li fl-opinjoni tiegħi importanti li ndoqquha. Kull pazjent li għandu issue ta’ saħħa mentali sfortunatament għandu ħames files; għandu file tal-Isptar Mater Dei li jintuża f’każ li jkollu bżonn servizz tal-isptar jew tal-Outpatients, għandu file tal-Isptar Monte Carmeli li jintuża hemmhekk biss u għas-servizzi anċillari tiegħu, għandu dak li jgħidulu l-community file, għandu file tas-social worker u file ieħor tas-psychologist! Fl-opinjoni tiegħi din l-issue trid tiġi indirizzata b’mod elettroniku. Fl-aħħar tad-diskussjoni se nitkellem dwar x’nara jien bħala prijoritajiet. Illum għandna sitwazzjoni fejn pazjent li jiġi fid-Dipartiment tal-Emerġenza u fil-folder system tal-Isptar Mater Dei ma ssibx li dak il-pazjent għandu issue ta’ saħħa mentali. U hemmhekk qegħdin nagħmlu disservizz lill-pazjent kif ukoll lit-tabib tal-Emerġenza għax dan ma jkunx jaf li l-pazjent li għandu quddiemu qiegħed jieħu trattament għad-droga, trattament għall-psikożi, eċċ., bil-konsegwenza li qed  inkomplu nżidu l-istigma meta nagħmlu hekk!

Meta nitfgħu l-mental health f’rokna għalih, under wraps, u ma niktbuhx fil-file tal-isptar inkunu qegħdin inżidu l-istigma. Ħadd ma joħlom li jagħmel l-istess bil-marda tal-kanċer. Ħadd ma jagħmel l-istess bl-intellectual disability, imma għaliex huwa mental disorder, għaliex huwa skiżofrenija, għaliex huwa dipressjoni, għaliex persuna kellu issue ta’ attentat ta’ suwiċidju, hemmhekk kollox moħbi taħt a shroud. Għalfejn qiegħed nitkellem b’dan il-mod? Jekk tħarsu lejn il-kumplament ta’ dan ir-rapport taraw paġni sħaħ dwar x’qalu l-infermiera, dwar x’jaraw it-tobba li hemm bżonn li jiġi rranġat, dwar x’qegħdin jgħidu s-psychologists kif ukoll is-social workers. Il-management għandu dan kollu u allura għandu x’jiggwidah. In-nies li qegħdin imexxu huma stess qegħdin jgħidulhom x’inhuma l-issues. Irridu nkomplu nibnu fuq dak li hemm u rridu nimbottaw ħalli l-affarijiet jimxu ‘l quddiem. 

Meta aħna rajna l-istrateġija tkellimna wkoll dwar x’naraw li huma l-prijoritajiet. Uħud mill-affarijiet diġà semmejthom. Pereżempju l-mod kif nitrattaw man-nies, il-mod ta’ kif il-pazjent jiġi kkonsidrat b’mod ħolistiku u li tiġi mismugħa l-opinjoni tiegħu. Il-pazjent għandu opinjoni u lilna jagħtihielna. Ma jħossux komdu jitkellem mal-istaff bil-mod kif jitkellem magħna. X’inhi r-raġuni? Xi ħadd staqsa għalfejn il-pazjenti ma jħossuhomx komdi jitkellmu b’mod frank kif jitkellmu magħna fuq ċerti affarijiet. Wasal iż-żmien li fl-Emerġenza tal-Isptar Mater Dei ...  To be fair din irranġat ruħha għax bħalissa sal-10.00 p.m. qiegħed ikun hemm speċjalista imma wara l-10.00 p.m. m’għandekx speċjalista biex jara l-pazjenti. U din trid tiġi rranġata. Hemm bżonn li naqbdu l-barri minn qrunu. 

IĊ-CHAIRPERSON: Il-Crisis Intervention Unit?

DR JOHN CACHIA: Le. 

IĊ-CHAIRPERSON: Li jkun hemm liaison psychiatric.

DR JOHN CACHIA: Hemm liaison psychiatric u hemm ċertu staff li jkunu available sas-2.00 p.m., imbagħad għandek ċertu staff li jkun available sal-10.00 p.m. imma mbagħad wara l-10.00 p.m. għandna vacuum. Dan ma jistax jibqa’ jirrepeti ruħu għax il-pazjent psikjatriku jista’ ikollu emerġenza 24 hours a day. Jien qed ngħid li s-servizz tal-Emerġenza jrid ikun servizz ħolistiku. To be fair il-ġimgħa l-oħra ħarġet call for applications għall-infermiera li jridu jaħdmu f’dan is-servizz tal-Emerġenza fl-Isptar Mater Dei, li jkunu psychiatric qualified and trained. Din hija xi ħaġa tajba ħafna imma rridu nibnu magħha team ta’ psikjatra, psikologu u social worker, u jekk ikun hemm emerġenza - bħal meta f’każ ta’ emerġenza tal-qalb noħorġu bid-defibrillator - psikjatrika joħroġ l-infermier speċjalizzat u jmur hu on site biex jagħti daqqa t’id lit-tabib li jkun diġà qiegħed on site biex naraw din l-emerġenza x’se nagħmlu biha.

IĊ-CHAIRPERSON: Helpline tal-Gvern teżisti apparti dawk privati?  

DR JOHN CACHIA: Helplines jeżistu u hemm tlieta funded mill-Gvern. Għandek kellimni.com, il-179 u l-1770 tar-Richmond Foundation. Dawk huma tlieta li huma available 24/7. Li hemm nieqes hu li dawn il-helplines m’għandhomx ... Fl-opinjoni tiegħi organizzazzjoni b’saħħitha li jrid jipprovdi s-servizz pubbliku għandha tkun li jekk inqalgħet emerġenza u xi ħadd qed jgħid li se jtemm ħajtu, hemm xi ħadd, psikjatra jew psychiatric nurse, li jista’ jmur jara x’inhi s-sitwazzjoni. Jiġifieri wieħed irid jibni bil-mod il-mod. Meta kellek seba’ psikjatri ma stajtx tagħmlu dan. Meta ma kienux jeżistu s-psychiatric nurses ma stajtx tagħmlu dan, però bil-mod il-mod irridu nibdew nibnu fuq il-bżonnijiet li għandna.

L-operating protocols huma importanti ħafna. Irid ikun hemm operating protocols ċari ta’ kif naħdmu u ma naħdmux. L-Emerġenza trid tkun l-ewwel port of call għal kulħadd, mhux min ifettillu jiħduh l-Isptar Monte Carmeli bil-pulizija u mbagħad naraw x’se jagħmlu bih. Le, jekk hemm emerġenza psikjatrika rridu nderru lin-nies li hemm section fid-dipartiment tal-Emerġenza ġewwa l-Isptar Mater Dei kif hemm ukoll fl-Isptar Ġenerali ta’ Għawdex, li kważi kważi huwa aħjar minn ta’ Malta għax Għawdex imorru l-Casualty u minn hemmhekk jiġu riferuti. Jiġifieri mhux imorru dritt fis-Psychiatric Unit. L-issue kollha hi li rridu norganizzaw ruħna and this is what is required. This is where we are pushing. 

Waħda mill-prijoritajiet tagħna hija the lack of one single patient file. Fil-fatt din qiegħda listed f’paġna 135 tar-rapport. Hemm għandkom 22 punt li aħna nħossu li in the next five years għandhom jiġu implimentati. Komunikazzjoni aħjar bejn it-teams u mentalità ta’ forward looking. Il-pazjent qiegħed għandi temporanjament u jrid jerġa’ joħroġ barra u mhux jibqa’ hawn ġew. Ma rridx nara kif se nagħmel biex inneħħilu d-dinjità tiegħu. Kif tneħħilu d-dinjità tiegħu? Jekk jien pereżempju nirriġimentalu l-ġurnata tiegħu jew jekk neħodlu l-mobile phone hekk kif jidħol l-isptar. Mela għax darba kien hemm xi ħadd li pprova jibgħat ritratt tal-Isptar Monte Carmeli, issa naqbdu nieħdu l-mobile phones ta’ kulħadd! Le. Għandna nikkontrollaw x’jagħmlu n-nies bl-affarijiet tagħhom. Dawn huma l-issues. Issa għax ħarab darba pazjent ma nistgħux nibqgħu f’sitwazzjoni fejn nibżgħu noħorġu lill-pazjenti fil-ġnien u fil-kuridur!  

Xi ħaġa oħra li jgħiduha lis-social workers u lill-occupational therapists hija dwar il-ħin limitat ħafna ta’ x’ħin jistgħu jsiru l-attivitajiet fis-swali. Dan minħabba li għandek ir- reġimentazzjoni fejn fl-12.00 p.m. nieklu u mbagħad norqdu sas-2.00 p.m., imbagħad wara nieħdu t-tè u wara naraw ftit televiżjoni. Imbagħad nieklu l-ikla ta’ filgħaxija u mmorru norqdu. Allura s-social worker u l-occupational therapist fi x’ħin jista’ jaħdem? Bejn id-9.00 a.m. u l-11.00 a.m. jekk ma jkunx hemm il-ward round! Dawn huma l-issues u dawn ma jinvolvux flus biex nindirizzawhom. Jekk nieħdu dawn il-prattiċi fil-unit ġdid li se nibnu fl-Isptar Mater Dei jew viċin l-Isptar Mater Dei we will be spelling trouble further more!

IĊ-CHAIRPERSON: Dr Cachia, wieħed irid iqis ukoll il-fażi tar-riabilitazzjoni tal-pazjent. Jista’ ikollok pazjent akut u jista’ ikollok pazjent kroniku li jkun ilu hemmhekk u li bażikament qiegħed hemmhekk aktar biex ikollu fejn joqgħod. Issa jien ma nimmaġinax li pazjent akut għandu bżonn l-istess tip ta’ kura u l-istess pjan ta’ kura bħalma għandu xi ħadd li jkun ilu hemmhekk. 

DR JOHN CACHIA: Le, u naħseb hemm bżonn li tkomplu tagħfsu anke min-naħa tagħkom at the political level dwar dan il-punt. F’każ ta’ pazjent akut li huwa xi ħadd li għandu kriżi, għandu jkun hemm sistema u servizz apposta għalih. To be fair ġew maħtura tliet acute psychiatrists. The good news hi – u hawnhekk qed nagħtikom daqsxejn ta’ peek view ta’ x’se ngħid fir-rapport tal-2019 – li 60% tal-pazjenti akuti li daħlu matul is-sena li għaddiet fl-Isptar Monte Carmeli b’mod involontarju kienu taħt il-kura ta’ tliet psikjatri akuti. U allura bil-mod il-mod l-istampa qiegħda tinbidel. Għandna acute psychiatrists li qegħdin hemmhekk kuljum u li xogħolhom hu li jaraw l-acute cases. 

L-isfortuna hi li meta jkollok pazjent li jiġi admitted mhux taħt dawn il-konsulenti, jerġa’ jarahom il-professur meta jkun imissu jagħmel ir-round tal-ward fl-isptar. Mela jekk pazjent daħal dal-lejl u l-ward round kien dalgħodu, qabel il-ġimgħa d-dieħla mhux se jarah il-professur! Għalhekk qegħdin ninsistu li jkun hemm dawn il-bidliet f’din it-tip ta’ sistema. Jidher li ppenetrajna xi ftit u jidher li l-management ħa passi biex 60% tal-pazjenti llum qegħdin jibdew il-perkors tagħhom fl-isptar taħt il-kura tal-acute psychiatrists. Kif għedt inti ġustament, jekk l-acute psychiatry se ssir minn hawn hemm bżonn li naraw ċerti sfidi li jeżistu. Hemm bżonn ċerta psychological work aktar minn social work għax il-kwestjoni ma tridx tħalliha ssir soċjali qabel ma tibda tindirizzaha. Mela jekk inti trid tindirizza r-raġunijiet; psikoloġiċi, medications, nursing u lifestyle, wieħed jipprova jbiddel. U x’jiġri? Jekk inti tħallih ikarkar u ma tagħmilx il-pass ta’ wara u allura tibagħtu għar-riabilitazzjoni ... Issa riabilitazzjoni fejn? Hemm bżonn li jkollna dawn l-affarijiet. 

Jien għalhekk semmejt li wieħed mill-pilastri huwa s-servizz tar-riabilitazzjoni bħalma għandna f’Dar Kenn għal Saħħtek. Illum min għandu eating disorder u għandu an acute situation, imur Dar Kenn għal Saħħtek u jkompli bit-trattament. U l-istess irridu nagħmlu fuq ċerti sitwazzjonijiet li għandhom bżonn tar-riabilitazzjoni. To be fair, kemm għandek bżonn rehabilitation situations? Fir-rapport nitkellmu dwar dan ukoll. Fil-fatt jekk tagħtu ħarsa lejn l-istatistika tal-2018 li qiegħda f’paġna 50, aħna qed ngħidu li 62% tal-pazjenti ma kellhomx bżonn iktar minn għaxart ijiem fl-isptar u wara marru lura jew id-dar jew baqgħu hemmhekk b’mod volontarju. Il-persuni li kellhom bżonn jibqgħu iżjed l-isptar huma 24%. Jiġifieri meta qed titkellem fuq riabilitazzjoni, qed titkellem fuq fuq 25% of the load li jidħol hemmhekk. Mela jekk jidħlu 2,000, għandna 500 li għandhom bżonn rehabilitation. U mhux kollha għandhom bżonn rehabilitation tal-istess natura. Min għandu bżonn drug, min għandu bżonn dementia, min għandu bżonn tal-mistrieħ u hemm min m’għandu bżonn xejn. Dawn huma l-issues li rridu nibdew nindirizzawhom waħda waħda u dawk li se jibqgħu hemmhekk se jkollna naraw kif is-soċjetà se tieħu ħsiebhom b’mod dinjituż.

IĊ-CHAIRPERSON: Dawn l-għajdut li hemm ħafna drug addicts li joqogħdu hemmhekk, dik għadha hekk? 

DR JOHN CACHIA: Dawn mhux għajdut imma verità! Huwa minnu li 40% tal-admissions fl-acute involuntary kienu minn drug addicts. Apparti li qegħdin nitkellmu wkoll fuq voluntary patients ... 

IĊ-CHAIRPERSON: All psychiatric issues jew le?

DR JOHN CACHIA: Il-maġġoranza le. Uħud minnhom minflok jispiċċaw homeless imorru hemmhekk u jagħmel sew l-Isptar Monte Carmeli li jagħtihom saqaf, platt sħun u sodda. Din konna tkellimnieha madwar din il-mejda għal żewġ annual reports wara xulxin u Dr Camilleri għamlet rapport dettaljatissimu tliet snin ilu u ppreżentajnieh hawnhekk madwar sentejn ilu u tkellimna fuqu fil-Parlament ukoll. Hemm bżonn li naqbdu l-problema droga u mhux inħalluha in no man’s land, biċċa fis-soċjal u biċċa fil-health imma għandha ssir aġenzija waħda, isir addiction service wieħed li jieħu ħsieb l-aspetti kollha li qegħdin nitkellmu dwarhom fuq l-addiction. B’hekk il-mental disorders, is-60% li għandhom issues ta’ saħħa mentali, inkunu nistgħu nagħtuhom dak li għandhom bżonn ukoll. 

Jekk tħares lejn x’qalu l-infermiera hawnhekk issib li dawn jgħidulek li 80% tal-ħin tagħhom - meta jkollhom id-drug addicts fis-sala – jeħduhulhom id-drug addicts għad- detriment tal-pazjenti l-oħra li għandhom bżonnijiet oħra. Din l-issue kollha. Jien mhux qed ngħid li d-drug addict m’għandux bżonn attenzjoni. Ovvja li għandu bżonn l-attenzjoni imma rridu naraw l-attenzjoni wkoll tal-oħrajn u allura minbarra li naqsmu l-acute rehabilitation cases u l-chronic cases ... Jekk għandna drug issue jista’ ikollok an acute drug issue, fejn pereżempju xi ħadd għandu withdrawal li hija an acute issue u hija a medical issue u trid tingħata attenzjoni immedjata għax tista’ twassal għal konsegwenzi mediċi serji. Imma dawk in-nies li deħlin u ħerġin l-isptar għal saqaf fuq rashom, platt sħun u sodda sa ma jaslilhom iċ-ċekk tar-relief li jmiss, imbagħad nerġgħu noħorġu biex inkomplu nżidu l-vizzji tagħna, l-Isptar Monte Carmeli, sfortunatament għalih u fortunatament għall-pajjiż, qatt ma rrifjuta lil ħadd. 

IĊ-CHAIRPERSON: Nixtieq infakkar li n-nies li għandhom mental issues, speċjalment dawk li jkunu ta’ età żgħira, pereżempju nies li jbatu bil-bipolar disorder għandhom rata għolja ta’ użu ta’ droga.

DR JOHN CACHIA: Uħud minnhom iva u wħud minnhom le.

IĊ-CHAIRPERSON: U bil-kontra wkoll għax id-droga nnifisha tista’ tikkawża psychiatric issues. Issa xtaqt nistaqsik xi ħaġa fuq il-kannabis għax ovvjament se jinqala’ l-argument tar-recreational cannabis u nixtieq inkun naf x’inhi l-opinjoni tiegħek dwarha.  

DR JOHN CACHIA: Jien għadni ma smajt bl-ebda psikjatra kwalifikat jgħid li l-kannabis, b’mod partikolari dik sintetika, m’għandhiex problemi ta’ saħħa mentali marbuta magħha! Minna nnifisha l-kannabis tikkawża bidliet fil-kimika tal-moħħ li jikkawżaw issues ta’ saħħa mentali.  

IĊ-CHAIRPERSON: Nies li kienu mentally normal ...

DR JOHN CACHIA: Il-problema tad-droga sintetika hi li din għandha dożi ta’ 150 darba aktar qawwija mill-kannabis naturali. S’issa għadna ma nafux jekk il-ħsara li tagħmel hijiex permanenti u l-aħbar il-ħażina hi li jekk tagħmel ħsara permanenti jfisser li dawn il-persuni li kellhom bidliet kimiċi fil-kimika tal-moħħ minħabba l-kannabis sintetika, mela they are doomed from the psychiatric point of view! Jiġifieri ejja naraw dawn l-issues u nkunu responsabbli fuqhom. Hemm nies li jridu joqogħdu attenti kif jitkellmu fl-opinjoni tiegħi!

IĊ-CHAIRPERSON: L-Uffiċċju tagħkom jagħmel educational campaigns jew dawk iktar jaqgħu taħt dawk li jispeċjalizzaw fid-drogi? Pereżempju s-synthetic cannabis trid tiġi evitata at all costs minħabba li tista’ tikkawża problemi aktar ...

DR JOHN CACHIA: Kull kannabis tikkawża ... 

ONOR. CLAUDIO GRECH: Forsi jkun aħjar jekk inħallu lil Dr Cachia jispiċċa l-preżentazzjoni tiegħu għax naħseb li fuq kull issue hemm ħafna punti xi nqajmu. 

DR JOHN CACHIA: Kull forma ta’ kannabis tikkawża issues ta’ saħħa mentali, min iżjed u min inqas, però fl-opinjoni tiegħi, fejn tidħol saħħa mentali m’hemmx iżjed jew inqas. Il-kwestjoni hi l-persuna għandha issue u ma’ dik l-issue issa żdiedet oħra! Kif semmejt inti stess, għandek nies li jużaw il-kannabis bħala self medication, u dik minnha nnifisha, iddaħħalhom f’ċirku vizzjuż ta’ dipendenza għax hemmhekk qed nitkellmu fuq addictive disorder. Fil-fatt illum lanqas għadna nitkellmu fuq drug abuse imma sirna nitkellmu fuq addictive disorder u fuq addictive medicine għax qed niskopru li s-cycles huma, bejn wieħed u ieħor, l-istess. Addiction taf tkun għall-karti tal-logħob, għall-gambling, għall-internet kif ukoll għall-ikel. 

L-issue hija din; irridu noqogħdu attenti meta nitkellmu dwar din is-sitwazzjoni għaliex qegħdin nitkellmu dwar habit forming mechanisms li qegħdin fil-brains tagħna. U kif nistudjaw fil-Fiżjoloġija moderna u l-metodoloġiji moderni bis-phytochemistry u bl-immunochemistry u bil-kimiċi qed jagħtuna indikazzjoni li dawn il-biomarkers tal-brain qegħdin jiċċaqilqu u jista’ ikun li qegħdin jiċċaqilqu b’mod permanenti! U hawnhekk fejn irridu nitkellmu.

Min-naħa tiegħi fadalli żewġ punti biss. Fl-opinjoni tagħna hemm issue ta’ bidla fil-mentalità. Irridu nibnu fuq il-goodwill tal-istaff, però irridu ngħinu l-istaff jibdel il-mentalità tiegħu. Il-mentalità trid tkun a proactive sharing of information ta’ x’inhu jiġri u ma jiġrix. Tkellimna wkoll fuq il-kwalità tal-kura psikjatrika eċċellenti, però il-medical side tal-kura tan-nies li għandhom issues ta’ saħħa mentali trid tiġi indirizzata wkoll. Aħna qegħdin nissuġġerixxu li jkun hemm general practitioners addetti biex jaħdmu ma’ persuni fl-isptar u s-servizzi psikjatriċi. Iridu jkunu general practitioners bl-esperjenza u mhux xi ħadd li għadu jilħaq jew xi house officer ta’ tliet xhur. Irid ikun xi ħadd li kapaċi jinduna b’issues ta’ saħħa fiżika f’persuna.

IĊ-CHAIRPERSON: Jidhirli li l-Gvern għamel xi tip ta’ follow-up fuqha dik. 

DR JOHN CACHIA: Hemm żewġ livelli fuq it-tobba tal-familja u hawnhekk għandi qalbi tħabbat għax jien niġi minn dik il-branka tat-tobba tal-familja. Qegħdin ngħidu żewġ affarijiet; li fl-isptar innifsu, fil-community services innifishom, fil-community centres innifishom ikun hemm il-GPs, bħalma hemm fir-Residenza San Vincenz de Paule. Hemmhekk nistgħu ngħidu li ħadem l-esperiment għax il-GPs li jkunu jaħdmu hemmhekk jagħtu l-general medical care li għandhom bżonn lil dawn in-nies. Dawn in-nies mhux biss psychiatrics imma anke fuq dijabete u pressjoni, li sfortunatament is-psychiatrists drifted away from minħabba l-ispeċjalizzazzjoni tagħhom. Dawn jibqgħu tobba imma għandhom mansjonijiet oħrajn. 

Dwar it-tobba tal-familja - nerġa’ nsemmiha għaliex din hija xi ħaġa importanti ħafna - irridu nagħtuhom is-setgħa biex ikunu kunfidenti li jistgħu jitrattaw fil-komunità każijiet minuri ta’ ansjetà u dipressjoni. Pereżempju nistgħu nagħtu ċans lit-tobba tal-familja jagħmlu riċetti fuq Schedule V ta’ mediċini bażiċi għall-ansjetà u d-dipressjoni. Għalfejn xi ħadd b’ansjetà u dipressjoni għandu jmur l-Outpatients jistenna disa’ xhur biex jieħu l-pilloli b’xejn jekk huwa intitolat għalihom minħabba li għandu ansjetà u dipressjoni?! Għaliex GP ta’ esperjenza m’għandux ikollu l-awtorizzazzjoni biex jagħmel riċetta għal Schedule V bil-bidliet kollha li hemm bżonn bħalma nagħmlu fuq il-pressjoni u fuq l-asthma?! Fl-opinjoni tiegħi din hija importanti. 

It-tieni ħaġa hi li jekk hemm psikjatri interessati nistgħu noħolqu diploma għall- psychiatric  care at primary care level. Ikollok GPs interessati jaħdmu f’dan il-livell biex fil-community centres li semmejna, bħal f’Raħal Ġdid, Bormla, Ħal Qormi u l-Floriana, ikollna GPs li qegħdin jagħmlu day-to-day work f’dawn il-community services minbarra li jagħtu l-medical service tagħhom fis-servizzi psikjatriċi. Nemmen li l-General Practitioner is at the best place biex joffri dan it-tip ta’ servizz u għalhekk nitkellem fuqhom. Jien niġi wkoll minn dak il-qasam, kif taf inti, u għandi għal qalbi ħafna dan il-qasam, però sfortunatament dawn l-issues għadna ma bdejniex nitkellmu dwarhom. 

IĊ-CHAIRPERSON: Grazzi. Nistgħu ngħaddu issa għall-kummenti u għall-mistoqsijiet tal-Membri preżenti. 

L-Onor. Claudio Grech.
ONOR. CLAUDIO GRECH: L-ewwel nett, kif għamilt is-sena l-oħra, naħseb li huwa in order li nesprimi l-apprezzament tiegħi, mhux biss għal dan ir-rapport għaliex dan ir-rapport huwa biss the very tip ta’ dak kollu li tagħmel inti u l-istaff tiegħek.

DR JOHN CACHIA: M’hemmx xi staff kbir għax kulma qegħdin huwa tmienja min-nies.  

ONOR. CLAUDIO GRECH: Jiena nibqa’ ngħid li l-mod ta’ kif tagħmlu xogħolkom huwa the best practice ta’ kif kull min jaħdem, b’xi mod jew ieħor, fis-servizz pubbliku, għandu jsegwi. Nista’ nassigurak li din il-fehma jien nipprova nxerridha kemm jista’ ikun. Naħseb li ilni madwar ħames snin inkun preżenti għal din il-laqgħa, kemm min-naħa tal-Kumitat Permanenti dwar is-Saħħa u kemm min-naħa tal-Kumitat Permanenti dwar l-Affarijiet Soċjali u nħobb nara xi jkun sar mis-sena ta’ qabel u nara ftit il-perspettiva tiegħek fir-rapport kif tkun inbidlet. Inti vera tkun qed tirrapporta l-ħidma ta’ sena, però f’dan il-Kumitat - li huwa intiż li jirrappreżenta lin-nies hemm barra, lit-taxpayers li hemm hemm barra - ikun ukoll relevanti li wieħed jara dak li għedtilna s-sena ta’ qabel kienx hemm min ta kasu jew inkella waqax fuq widnejn torox jew saħansitra jekk sarx preċiżament bil-maqlub. 

Bħala parentesi żgħira nixtieq inressaqlek ukoll xi forma ta’ apoloġija għall-fatt li minn żewġ Kumitati Permanenti – dak tas-Saħħa u dak Soċjali – u li allura suppost illum hawn madwar għaxar Membri jsegwu din id-diskussjoni, għandna biss dawn il-Membri li qiegħed tara! Jien nemmen li s-settur tas-saħħa mentali tant sar vitali għal dan il-pajjiż u tant hemm dikotomija, li qed jingħata – lanqas nista’ nuża l-kelma “biżżejjed” għax inkun qed nagħmel an over statement - importanza relattivament minuri fejn il-magnitude tal-importanza tiegħu! U allura bilfors b’xi mod jew ieħor irridu nibdew inwasslu l-messaġġ li jekk lanqas f’din l-ogħla istituzzjoni tal-pajjiż m’aħna naraw li s-saħħa mentali ... Jien kelli l-opportunità li dak ir-rapport induru ftit qabel din il-laqgħa għax is-Segretarju tal-Kumitat bagħatulna minn qabel u nista’ ngħid li fih hemm red flags enormi li l-leġiżlaturi jridu jħarsu lejh, li allura ma nafx kif tista’ tibda tikkonvinċi lil ħaddieħor! U dan qed ngħidu għalina, jiġifieri ninkludi lili nnifsi ma’ kulħadd għax naħseb li jekk dan il-messaġġ lanqas kapaċi nwassluh għand il-leġiżlaturi, ma nafx kif jista’ jasal f’xi  kampanja ta’ edukazzjoni għand ħaddieħor! Nassigurak li mal-grupp li nappartjeni għalih jien dan il-punt se nagħmlu u fil-laqgħa li jmiss naħseb li jkun importanti wkoll li nippreżentaw il-punti saljenti ta’ dan ir-rapport. 

Xtaqt nagħmel żewġ punti partikolari; wieħed li nagħmel kull sena u li taf li nagħmlu għaliex anke mil-lat tal-komunità, il-ħidma tiegħi hija marbuta wkoll maż-żgħażagħ li sfortunatament għandhom il-problema tad-droga. Kull sena nittama li r-rapport tiegħek ikun ftit aħjar mis-sena ta’ qabel, imma sfortunatament il-problema tad-droga jidher li it is getting out of hand. Meta tara l-istatistiċi, b’mod partikolari li hemm fuq il-prevalenza, tara li hemm prevalenza sostanzjali ta’ każijiet marbutin b’mod partikolari ma’ dawk li jiġu rikoverati, jiġifieri l-bambin biss jaf kemm hu n-numru ta’ dawk li ma jiġux, però l-istatistika hija waħda sostanzjali. U nemmen li dawn l-indikaturi huma kruċjali u għandhom jiftħu għajnejn il-policy makers u l-leġiżlaturi. Jien nieħu l-opportunità biex nagħmel appell f’dan il-Kumitat li dak li qegħdin naqraw u nisimgħu hawnhekk jiftaħ għajnejn kull leġiżlatur li b’xi mod jew ieħor qiegħed jipprova jittimbra d-droga jew xi forma oħra tagħha bħala xi ħaġa rikreazzjonali. 

Meta tara dawn ir-rapporti, sena wara oħra, u tanalizza l-linja tat-trend, meta tisma’ lill-Kummissarju tas-Saħħa Mentali jgħid li kull forma ta’ droga tagħmel ħsara mentali, ma nistax nifhem kif xi ħadd jista’ qatt jiddeskrivi xi forma ta’ droga bħala xi ħaġa rikreazzjonali! U għalhekk nieħu l-opportunità f’dan il-Kumitat biex jitwassal dan il-messaġġ lill-Membri l-oħra, għaliex żgur li l-prevalenza kif inhi indikata hemmhekk, fil-mument li jintbagħat is-sinjal hemm barra li hemm xi forma ta’ droga li hija aċċettata bħala xi ħaġa rikreazzjonali, jien nimmaġina li dawk it-tabelli li jibda jiġi jippreżentalna hawnhekk il-Kummissarju tas-Saħħa Mentali, se jkomplu jiżdiedu! Aktar milli mistoqsija din kienet osservazzjoni. 

Issa xtaqt nistaqsik dwar punt li ħassibni ħafna u li jinsab minn paġna 66 ‘il quddiem fejn hemm il-visitation report, fejn b’mod partikolari inti qed tirreleva li wieħed minn kull erba’ files li hemm fl-Isptar Monte Carmeli, jiġifieri l-in-patient files, huma compliant mar-requirements tal-Mental Health Act. Onestament nixtieqek tispjegalna ftit xi jfisser dan u x’inhuma l-implikazzjonijiet tagħha meta inti tħares lejha mil-lat ta’ regolatur. Din kif qiegħda tirrelata mal-livell u mal-kwalità tas-servizz li jista’ jingħata? Xtaqtek ukoll telenkalna ftit jekk kienx hemm xi ċirkostanzi li lilek inkwetawk, b’mod partikolari fejn kien hemm admissions li ma kienux volontarji. Minn dak li qed tosserva inti fuq kif qed titħaddem is-sistema, tista’ tgħidli jekk l-istituzzjonijiet humiex qed ikunu compliant ma’ dak li tirrikjedi l-liġi? U tara li hemm xi lok għal titjib fil-mod ta’ kif qed jitmexxew dawn il-proċessi?

DR JOHN CACHIA: Fuq il-file analysis aħna nħarsu lejn tliet prinċipji fundamentali li fl-opinjoni tagħna għandhom ikunu preżenti u ċjoè il-kunsens infurmat tal-pazjent, l-involviment tan-nies l-aktar viċin il-pazjent hemm barra fil-komunità biex il-pazjent ikun jista’ jmur lura għandhom u pjan ċar ta’ kura. Kif irrappurtajna, meta aħna mmorru biex naraw il-compliance ta’ dawn it-tliet fatturi f’daqqa nsibu li huma biss 25% tal-files li huma compliant mit-tliet fatturi flimkien. Ikollok pereżempju min għandu responsable carer nieqes, min għandu informed consent nieqes u min m’għandux care plan. Tal-care plan hemm raġuni. Il-care plan hija obbligatorja meta inti żżomm pazjent għal iktar minn għaxart ijiem. U f’dak il-każ issibu. Ħażin jew tajjeb se ssib care plan meta pazjent qed jinżamm għal aktar minn għaxart ijiem. Li jinkwetana hu fuq dawk li qegħdin hemmhekk b’mod volontarju u dawk li qegħdin hemm wara l-ewwel għaxart ijiem b’mod volontarju. Hemmhekk il-care plan tagħhom x’inhu? Kif se nimxu? 

Issa biex inkunu ġusti, ħafna drabi jekk tqalleb il-fajl se ssib xi ħaġa. Hawn sptarijiet bħal Karen Grech, fejn fuq paġna waħda, darba fil-ġimgħa, it-tabib jikteb tiegħu, in-nurse tikteb tagħha, is-social worker jikteb tiegħu, is-psychologist jitkeb tiegħu, l-occupational therapist jikteb tiegħu u l-physioterapist jikteb tiegħu. X’teħdilna din biex nagħmlu bħalha? Organizzazzjoni! Il-kwestjoni prinċipali hi li naraw li dawn ir-rakkomandazzjonijiet bażiċi tal-liġi narawhom u nattwawhom. Tar-responsible carer tinkwetani għaliex nemmen fermament li jekk pazjent jingħata kura akuta biżżejjed, within a few days ikun kapaċi nibagħtuh lura fir-realtà tiegħu bl-għajnuniet li għandu bżonn minn min qed jieħu ħsiebu biex ikompli b’ħajtu. Imma ma rridux nitilquh għal rasu jew saħansittra ngħidulu li jekk jiġri xi ħaġa lill-pazjent aħna se nwaħħlu fih! Ġieli smajniehom dawn l-affarijiet! Minflok ma ninkoraġġuh biex ikompli jieħu ħsieb lil xi ħadd qarib tiegħu u minflok nirringrazzjawh – u min ħa ħsieb dawn it-tip ta’ morda jaf fuqxiex qed nitkellem – ta’ dak li qed jagħmel u nappoġġawh, ngħidulu biex jiffirmalna ħalli jekk jiġri xi ħaġa jkun responsabbli hu! Mhux ġust! That is not the spirit of the law. Din kemm-il darba tkellimt fuqha u ġbidt l-attenzjoni dwarha. U ngħidha kull meta nagħmel il-lectures. Nispera li xi darba ma nismagħhiex iżjed. 

Rigward l-admissions, fl-opinjoni tiegħi, bis-servizz 24 siegħa kuljum ta’ psikjatra on duty ġewwa l-Isptar Mater Dei bħala emerġenza naqtgħu darba għal dejjem l-issue li pazjent jidħol mingħajr ma jarah psikjatra. Dawn l-istandards ilhom stabbiliti minn meta jien kont għadni houseman u supretendent fl-Isptar San Luqa, jiġifieri qed nitkellmu fil-bidu tat-tmeninijiet, meta ma kellniex ir-riżorsi u l-livell li għandna llum. Ebda pazjent ma jidħol ġo sodda tal-isptar qabel ma jarah l-ispeċjalista, qabel ma s-surgeon jgħid li dan għandu bżonn jidħol jew qabel ma s-senior registrar jgħid ... Kienu jaqilgħulek il-fwied biex tikkonvinċihom li dak il-pazjent għandu bżonn admission! Kien jgħidlek fuq il-blood test u tiddiskutih miegħu. Jiġifieri ma nistgħux nibqgħu f’sitwazzjoni fejn - għandna biżżejjed psikjatri on the ground - jidħol pazjent kontra l-volontà tiegħu mingħajr ma jkun hemm assessjar speċjalizzat qabel jidħol! 

Il-liġi tgħid li jrid jarah psikjatra f’24 siegħa f’emerġenza. L-isfortuna hi li dawwarna kollox u kważi kollox ġie f’emerġenza! Għal din diġà tajt avviso ai naviganti li jien nixtieq nara - la hemm ir-riżorsi on the ground - li mhux 99% tal-pazjenti jidħlu kontra r-rieda tagħhom bir-rotta tal-emerġenza, fejn tabib tal-familja jista’ jiffirma u wara 24 siegħa li jidħol il-pazjent jarah il-psikjatra imma mmorru lejn l-ewwel rotta, li hija r-rotta preferuta fil-liġi. B’din ir-rotta t-tabib tal-familja jagħmel ticket of referal normali, - mhux il-formula tal-liġi tas-saħħa mentali, biex ma nittimbrawx bla bżonn - nibagħtu lill-pazjent fl-acute psychiatric service u l-acute service jeżamina s-sitwazzjoni. Imbagħad jekk hemm bżonn jagħmel osservazzjoni kontra r-rieda tal-pazjent, issir mit-tobba u mis-servizz ta’ emerġenza ta’ psikjatrija. 

B’hekk din l-issue naqtgħulha rasha darba għal dejjem! Issa to be fair il-pulizija, bil-mod il-mod, bdew jidrawha din is-sitwazzjoni. Illum il-pulizija m’għadhomx jaqbdu persuna u jibqgħu sejrin biha Mount Carmel imma qegħdin jeħduha jew iċ-ċentru tas-saħħa jew Mater Dei. Bil-mod il-mod qegħdin ngħinuhom u dan grazzi għal Dr Camilleri li bil-paċenzja kollha tiltaqa’ mal-pulizija u mal-management ta’ Mount Carmel. Bil-mod il-mod aħna qegħdin ngħinu biex inbiddlu dawn il-prattiċi. U dan qed nagħmluh mingħajr ħafna daqq ta’ trombi. Qegħdin ngħinu lin-nies on the ground biex jagħmlu the right thing! Aħna ma rridux kredtu għaliha din imma we try and do it għax hekk nemmnu li għandu jsir.

IĊ-CHAIRPERSON: Jekk ikun hemm pazjent fil-komunità li f’daqqa waħda dan sar psikotiku, ma jridx jieħu l-mediċini u lanqas irid jieħu t-trattament tal-psikjatra jew tat-tabib tal-familja, ovvjament irid jiġi admitted. Dan m’għandux insight tas-sitwazzjoni tiegħu u jaħseb li huwa orrajt. Hemmhekk nimmaġina li bilfors trid iddaħħlu bil-pulizija?  

DR JOHN CACHIA: L-insistenza tagħna hi li jekk għandek din is-sitwazzjoni l-pulizija jeħduh for a medical assessment f’Mater Dei jew fiċ-ċentru tas-saħħa. Imbagħad immexxu minn hemm għal dak li hemm bżonn, imma l-ewwel irid ikun hemm medical assessment tas-sitwazzjoni. Jien qiegħed ninsisti li jkun hemm an acute psychiatric service li joħroġ bl-ambulanza għax jekk imur trained psychiatric nurse f’ambulanza normali, jaf dak in-nurse jkun kapaċi jimmanniġġja dik is-sitwazzjoni ħafna iżjed mill-pulizija. Issa hawnhekk mhux qed ngħid li n-nurse għandu jidħol fil-periklu. Jekk hemm il-periklu naraw li l-ewwel in-nurse jkun out of harm’s way! Irridu nipproteġu lill-istaff tagħna. Dik m’hemmx mod ieħor fuqha. Hawnhekk no nonsense fuqha dik! 

IĊ-CHAIRPERSON: U jekk irid ikun hemm voluntary admission, il-familja trid tiffirma wkoll?

DR JOHN CACHIA: Jista’ jkun li ma jkunx hemm għalfejn li l-familja tiffirma.

IĊ-CHAIRPERSON: Aħjar hekk għax jista’ jkun li l-pazjent wara li forsi jfiq, tal-familja jgħidulek li intom tfajtuh hemm ... 

DR JOHN CACHIA: Għalhekk jeżistu l-mental welfare officers. Aħna l-insistenza tagħna hi li dawn il-mental welfare officers għandhom jiġu invokati f’dawn it-tip ta’ sitwazzjonijiet li qed insemmu jew meta jkollok lil tal-familja li ma jridux jikkoperaw. Il-pulizija taf ikollha sitwazzjoni f’idejha fejn il-familja ma tkunx trid tikkopera. Jew inkella jista’ ikollok persuna li tkun abbandunata mill-familja. L-Onor. Claudio Grech l-ewwel semma’ l-kwestjoni tad-drogati. Ħafna minn dawn id-drogati jkunu ħarqu l-pontijiet mal-familja tagħhom u allura tal-familja ma jkunux iridu jafu bihom! X’tagħmel? Jekk dan għandu bżonn l-għajnuna u m’għandu lil ħadd, tħallih hemm? Le! Aħna nixtiequ li bil-mod il-mod nibdew inbiddlu l-mod u l-manjiera ta’ kif inħarsu lejn dawn l-affarijiet. Ejjew nibdew l-ewwel pass u jekk pulizija jiltaqa’ ma’ sitwazzjoni u ma jkunx hemm medical assessment, jieħdu hu għall-medical assessment Mater Dei jew f’ċentru tas-saħħa u mbagħad minn hemm niddeċiedu x’hemm bżonn li jsir.

IĊ-CHAIRPERSON: Irridu naħdmu sew fuqha din. Kont qed naqra li n-nies li huma bla dar f’pajjiżi akbar minn Malta, - Malta m’għandniex nies li jgħixu ġol-kaxex tal-kartun minkejja li qisu hawn bidu tagħhom - ħafna minnhom ikunu jew każijiet mentali, li jkunu qatgħu l-kuntatti minn mal-familja tagħhom jew inkella jkunu każijiet ta’ drogati li jkunu qatgħu l-kuntatti minn mal-familja. 

DR JOHN CACHIA: Għall-ewwel darba kelli nirrapporta ħames homeless persons li daħlu kontra l-volontà tagħhom ġewwa Mount Carmel! (Interruzzjonijiet) Però Mount Carmel qed iservi bħala saqaf, platt sħun u sodda għal dawn in-nies! Dawn għandhom issues soċjali ta’ pereżempju safe keeping u safeguarding. Aħna nitkellmu fuq safeguarding ta’ tfal imma hawnhekk qed nitkellmu fuq safeguarding ta’ adulti, out of harm’s way tal-adulti. Jiġifieri għandek dawn l-issues. Fir-rapport tal-2018 għedna li għandna ħames persuni bla saqaf fuq rashom. Tinsewx li this is only acute involuntary care, jiġifieri mhux qed ninkludu lil dawk in-nies li jħabbtu l-bieb ta’ Mount Carmel u jgħidulna biex inżommuhom hemmhekk għax se jmorru jaqbżu jew inkella jgħidulek li m’għandhomx problema biex joqogħdu hemm ġew! 

Ħalli nirrakkontalkom xi ħaġa li smajnieha f’dan il-Kumitat madwar erba’ snin ilu; fejn darba kellna maltempata u bdejna naraw in-nies ġejjin Mount Carmel għax ma kellhom imkien fejn imorru! Hemm bżonn li x’imkien ikun hemm saqaf sikur għal dawn in-nies. M’hemmx għalfejn bin-nurse u bit-tabib, eċċ, anzi jien nemmen li dawn in-nies li ma jridux għajnuna imma għandhom bżonn l-għajnuna, irridu nwassluhom bil-mod il-mod. Jaf ikollok sitwazzjoni ta’ safekeeping, fejn ikollok wieħed li tiġih ix-xrara li jipprova jirranġa ħajtu. U dak il-wieħed irrid nipprova nsalvah! Għalhekk imbagħad irridu nagħmlu l-pass ta’ wara. Importanti ħafna li niftakru dak li għedt inti għax sfortunatment fir-rapport tas-sena d-dieħla se naraw 8 minn 5 li m’għandhomx saqaf fuq rashom! Issa tgħiduli minn 5 għal 8 x’hemm?! Imma bdejna naraw trend. 

Fuq il-barranin għandna żewġ fenomeni għaddejjin bħalissa; għandna immigranti li ġejjin mill-East and West Africa u għandna fenomenu ġdid ta’ nies li ġejjin mill-Asja. Fl-2019 bdejna naraw ċerta ċaqliq. Għall-ewwel darba qegħdin naraw nies ġejjin mill-pajjiżi Ażjatiċi, bħall-Indja, li qed ikollhom sitwazzjonijiet ta’ saħħa mentali. In-numru tagħhom fil-komunità tagħna żdied. Uħud minn dawn in-nies m’għandhomx network soċjali. Din l-issue tal-barranin hija l-ikbar waħda għaliex aħna tkellimna fuq ir-responsible carer u fuq il-familjari fir-risposta tiegħi lill-Onor. Grech. Issa 25% tal-admissions akuti kienu minn persuni barranin! 

L-ikbar problema li jkollhom it-timijiet mediċi – qiegħed ngħidha mhux biex niddefendihom imma biex ngħid x’inhu ġust u sewwa – meta taf li dak il-pazjent hemm barra m’għandu lil ħadd. U allura f’dak il-każ toqgħod żewġ passi lura qabel tibagħtu għax taf li mhux se tibagħtu f’post sigur. Jekk taf li hemm barra m’għandu lil ħadd, minflok tibagħtu d-dar u tgħidlu biex imur mal-familja tiegħu u mbagħad jekk ikollu bżonn jerġa’ jiġi, se tgħidlu biex jibqa’ jumejn oħra hemmhekk. Din irridu noqogħdu attenti minnha għax bil-mod il-mod din is-sitwazzjoni se tirkibna! Irridu noqogħdu attenti ħafna li l-kwestjoni ta’ nies barranin fostna li qed ikollhom dawn l-issues ... Hemm bżonn li naraw ukoll il-migrant mental health component. Issa jien mhux qed nirriferi biss għall-immigranti li jidħlu bid-dgħajjes imma anke għal dawk il-ħaddiema barranin li qed jiġu pajjiżna minn postijiet differenti. Uħud minnhom ma nafux biżżejjed dwar il-mod ta’ kif huma jħarsu lejn is-saħħa mentali tagħhom. Uħud minn dawn in-nies huma saħansitra outcasts mis-soċjetà tagħhom stess! Kemm jekk jiġu mill-Afrika, mil-Lvant Nofsani, mill-Afrika ta’ Fuq, eċċ., jaf ikun hemm sitwazzjonijiet fejn dawn huma outcasts mis-soċjetà tagħhom. Apparti li għandna numru ta’ persuni li ġejjin mill-Unjoni Ewropea jaħdmu hawnhekk. Fil-fatt dan huwa l-akbar numru. Hawnhekk qed nitkellmu fuq 10% li kienu non-Maltese Eu-EAA countries, jiġifieri l-ikbar grupp wara l-Maltin kienu ċittadini tal-Unjoni Ewropea, li kellhom issues ta’ psikjatrija akuta. 

IĊ-CHAIRPERSON: Dawn ikollhom entitlement issues?

DR JOHN CACHIA: Il-kura psikjatrika hija b’xejn għal kulħadd u allura qatt ma kellna dawk it-tip ta’ issues. L-issue tibda ġejja malli dawn jiġu discharged fil-komunità u jkunu jaħdmu hawnhekk sakemm jiġu intitolati għas-servizzi tad-Dipartement tas-Sigurtà Soċjali għax ikunu ħallsu biżżejjed bolol. Dawk it-tip ta’ issues. 

IĊ-CHAIRPERSON: Grazzi. L-Onor. Ivan Bartolo.

ONOR. IVAN BARTOLO: Jiena wkoll xtaqt nieħu din l-opportunità sabiex nifraħlek għax-xogħol li tagħmel f’dan il-qasam. Jiena nħares lejk b’mod tajjeb ħafna għax-xogħol li tagħmlu inti u sħabek. Is-sena l-oħra kont semmejt dan il-punt ukoll f’laqgħa bħal din, fejn kont għedt kif ikun hemm pazjenti li lanqas jafu il-bidu u lanqas it-tmiem tagħhom. Fil-fatt matul din is-sena ltqajt ma’ tnejn, tlieta min-nies li kienu fl-istess sitwazzjoni. Ovvjament inti taf min huma dawn in-nies. Din hija xi ħaġa li mhux biss tkiddhom imma personalment naraha bħala xi ħaġa inumana wkoll. Jien ma nifhimx daqshekk fis-suġġett imma naħseb li anke f’dan ir-rigward hemm bżonn li ssir xi ħaġa. Pereżempju hemm każ minnhom li jiddependi fuq politiku biex jagħtih il-go ahead. 

DR JOHN CACHIA: Hekk tgħid il-liġi.

ONOR. IVAN BARTOLO: Min-naħa tiegħi se naqra r-rapport li tajtna llum. Ma nafx jekk humiex imsemmijin dawn il-punti imma naħseb li hemm bżonn li pazjent, għamel x’għamel, ikun jaf il-bidu u t-tmiem tiegħu. Għandu jkun jaf fejn sejjer. Meta tistaqsihom jgħidulek aħjar li kienu l-ħabs għax għallinqas jafu li għandhom 10 snin jew 12-il sena u joħorġu imma hemm ġew la jafu meta huwa l-bidu u lanqas it-tmiem!   

DR JOHN CACHIA: L-Onor. Bartolo qiegħed jirreferi għall-Artikolu 37 tal-Liġi tas-Saħħa Mentali. Mhu se nikser l-ebda sigriet professjonali b’dak li se ngħid imma nhar il-Ġimgħa se nkun qiegħed niddiskuti din l-issue f’seminar mal-imħallfin u l-maġistrati. Ovvjament se nżomm a very open channel mal-imħallfin u l-maġistrati għaliex naħseb li huma setturi importanti fis-soċjetà tagħna u rridu nkunu qegħdin nitkellmu magħhom from the same page. Sfortunatament kien hemm sitwazzjonijiet fil-passat, u naħseb li wħud minn dawn il-persuni qed nitkellmu fuqhom illum ukoll, fejn dawn in-nies imorru l-qorti u jiddikjaraw, jew l-ispeċjalista jiddikjara, li meta kkommetta r-reat ma kienx sano di mente. Jiġifieri ma kienx moħħu hemm u allura jiġi insane at the point of committing the crime or at the point of pleading. Imbagħad x’jiġri f’dak il-każ? Il-qorti tibagħtu Mount Carmel taħt il-kura u l-kustodja tas-supretendent tal-isptar. Hawnhekk għamilna żewġ passi ‘l quddiem. 

L-ewwel nett irrid ngħid li mbuttajna bil-mod il-mod sabiex il-maġistratura u l-imħallfin jinnominaw psikjatra. Allura inti m’intix qed tibagħtu għand is-supretendent imma qed tibagħtu għand Dr Grech, Dr Borg, eċċ., jiġifieri qed tibagħtu għand psikjatra responsabbli mill-kura kontinwa tiegħu. It-tieni nett hi li l-problema li hemm hija li fil-liġi dawn in-nies huma soġġetti għal għomorhom ġo sptar sakemm il-psikjatra responsabbli ... Għalhekk importanti l-psikjatra responsabbli għax dan irid ikun responsabbli biżżejjed li meta jara li s-sitwazzjoni ta’ din il-persuna tjiebet, jibda bil-mod il-mod jitlob li l-kondizzjonijiet tal-mod ta’ kif jinżamm l-isptar jibdew jiġu llaxkati bil-mod il-mod. Aħna għandna sitwazzjoni llum fejn wara numru ta’ snin pazjent li kien tpoġġa l-isptar illum jista’ jgħix f’dar fil-komunità. M’għandix problema dwar dan. Il-problema li hemm hi li l-liġi tpoġġi r-responsabilità ta’ xi ħaġa bħal din personalment fuq il-Ministru tal-Ġustizzja! Hekk qiegħda miktuba l-liġi u onestament dejjem hekk kienet. Anzi qabel kienet agħar għax kellek bord ta’ tliet persuni nnominati mill-Ministru tas-Saħħa li jibagħtu għand il-Ministru tal-Ġustizzja. Mela ministru qed jibgħat lil xi ħadd għand ministru ieħor!

Illum almenu hemm psikjatra direttament mal-Ministru tal-Ġustizzja u dak pass ‘il quddiem. Fl-opinjoni tiegħi, u din irridu niddiskutuha, meta jkun hemm talbiet biex ikun hemm rilaxx bil-mod il-mod tas-sitwazzjoni, meta dawn jiġu riferuti lili, jien nagħmilha biċ-ċar li within days nirrapporta lura lill-Ministru tal-Ġustizzja. Wieħed japprezza li hemm sitwazzjonijiiet li jafu jkunu diffiċli, anke minn an administrative point of view. Wara jidħol l-Avukat tar-Repubblika u nisperaw li issa jidħol ukoll l-Avukat tal-Istat. Dawn huma civil issues, però jaf ikun hemm issues kriminali wkoll. Jista’ jkollna wkoll sitwazzjoni fejn l-Avukat tal-Istat u l-Avukat Ġenerali jridu jiftehemu bejniethom dwar x’pożizzjoni rridu nieħdu għax dawn qegħdin l-Isptar minħabba raġunijiet ta’ natura kriminali, però fl-istess ħin qed jinżammu ġo sptar mill-punto di vista ċivili, fis-sens li mhumiex ikkunsidrati bħala kriminali. Allura din is-sitwazzjoni rridu naraw kif se tiżviluppa. Jien din inqisha bħala l-ergastolo bianco, għomru l-ħabs bil-qmis bajda tat-tabib! 

Nirrepeti dak li għidt is-sena li għaddiet u ċjoè li din il-problema rridu naqbduha meta niġu biex nagħmlu l-emendi fil-liġi. Li qed noffri jien huwa dan; speditezza assoluta meta jiġu quddiemi każijiet biex jiġu llaxkati l-kondizzjonijiet tad-detenzjoni. Kellna persuni li kienu l-ħin kollu - għax bdejna nagħtuhom bil-mod il-mod li joħorġu - joħorġu fi tmiem il-ġimgħa, joħorġu waħedhom, eċċ. Dawn kellna numru ta’ każijiet minnhom! Naħseb li waħda mir-raġunijiet li rridu nsibu hija li meta jkun hemm din it-tip ta’ deċiżjoni, tkun il-qorti li terġa’ tirrevedi s-sitwazzjoni. Issa jekk sentejn wara, tliet snin wara ... Għalhekk naħseb li kien importanti li ndarruhom l-ewwel li jinnominaw psikjatra sabiex il-pass li jkun imiss ikun dak li minflok il-qorti taqbad u tibagħtu u teħles minnu, u tgħid li dan kien insano di mente, sentejn wara terġa’ tisma’ jekk is-sitwazzjoni baqgħetx l-istess. Dan anke għaliex għandna wkoll il-Qorti Ewropea tad-drittijiet umani li qed tgħidilna wkoll li għandna bżonn li f’dawn it-tip ta’ sitwazzjonijiet ikun hemm reprieve.  

ONOR. IVAN BARTOLO: Dr Cachia, fil-każ ta’ care order tat-tfal qabel kienet ukoll tiddependi mill-ministru mentri mis-sena l-oħra din ġiet f’idejn il-qorti wkoll. U dik tranġat permezz ta’ emendi.

DR JOHN CACHIA: We are not going to beat fresh ground meta aħna nitolbu li l-qorti tiddetermina żmien fejn terġa’ tirrevedi l-każ biex dak li jkun jaf li inti trid issegwi pjan ta’ kura mill-psikjatra u mbagħad ikun jista’ jirrapporta fuqek. Diġà għandna bracket li ma kellniex qabel fejn fil-liġi l-antika meta xi ħadd jiġi ddikjarat incapacitated jew interdicted, dan daqshekk, ikun spiċċa! Illum hemm metodu fil-liġi, li wżajnieh darba u kburi ngħid li nrnexxielna nagħmluha, fejn persuna li ġiet interdetta b’mod inġust, wara battalja ta’ żmien biex tirbaħ l-imħuħ tan-nies, u b’rapport ta’ tliet psikjatri nnominati minni, din il-persuna ġiet maħlula mill-interdizzjoni! Sfortunament, matul il-perjodu tal-interdizzjoni, din spiċċat b’ta’ fuqha senduqha! Dan għaliex min għamlilha l-interdett ħallieha b’ta’ fuqha senduqha! Issa fortunatament, bl-għajnuna li sabet mill-istaff ta’ Mount Carmel Hospital u tas-servizz tas-saħħa fil-komunità ... Għalhekk irridu nibżgħu għalihom lil dawn in-nies. Illum din il-persuna reġgħet bdiet tibni ħajjitha bil-pensjoni u bid-disability allowance li qiegħda tirċievi. U llum qiegħda tgħix ġo dar fil-komunità. Kull darba li tarani tgħidli li jien kont is-salvatur tagħha. Jiġifieri dawn il-mekkaniżmi jeżistu. Ejjew naraw fejn għandna bżonn nillimaw!

IĊ-CHAIRPERSON: Dr Cachia, nixtieq nagħmillek xi ftit mistoqsijiet li probabilment ir-risposta tagħhom diġà qiegħda f’dan ir-rapport imma ovvjament ma kellix ċans naqrah kollu għax huwa pjuttost voluminuż. U nerġa’ ngħidilkom prosit tas-sagrifiċċju tagħkom biex tħejju rapporti bħal dawn. Ninsab ċert li fih ħafna messaġġi għalina l-politiċi. Hawn ukoll affarijiet li hemm bżonn li jsiru imma ħalli niġi għall-mistoqsijiet li xtaqt nagħmillek.

Kien hemm każijiet ta’ suwiċidju li setgħu ġew evitati fil-Mount Carmel Hospital minħabba nuqqas ta’ staff? Kien hemm xi abbuż fuq pazjenti min-naħa tal-istaff? X’inhuwa l-istat infrastutturali tal-Mount Carmel Hospital? Fiex wasalna u fiex qegħdin? X’inhu l-istat tal-miżura li tħabbret fil-budget sabiex jinbena a new acute mental hospital? Hemm xi mediċini li ma jingħatawx b’xejn? Għandek l-aripiprazole, id-duloxetine u l-agomelatine li jiswew ħafna flus u li l-pazjenti, forsi għax ma taqbilx xi mediċina oħra magħhom, ikollhom jieħdu lilhom u jkollhom jixtruhom minn buthom.  

DR JOHN CACHIA: Fuq l-aħħar waħda jkolli nitlob l-għajnuna tal-Ispiżjara Debattista.  

IĊ-CHAIRPERSON: L-agomelatine, id-duloxetine u l-aripiprazole jintużaw ħafna fil-qasam mentali u ma jingħatawx b’xejn. Allura l-pazjenti jkollhom jixtruhom minn buthom. Forsi tkunu tistgħu tagħmlu pressjoni intom fuqhom biex il-lista titwessa’ għaliex dawn jintużaw għal kondizzjonijiet mentali u dak li jkun, minflok jixtrihom jingħataw b’xejn taħt ix-Schedule 5.
[bookmark: _GoBack]IS-SINJURA ANN DEBATTISTA (Spiżjara fl-Uffiċċju tal-Kummissarju għas-Saħħa Mentali): Fid-Dipartiment tas-Saħħa hemm dipartiment speċifiku li jieħu ħsieb dawn it-talbiet li jiġu quddiemu mingħand clinicians għal mediċini partikolari meta l-mediċini li hemm fuq il-formularju ma jkunux l-aħjar mediċina għal xi pazjent partikolari. Minn dak il-lat it is always an ongoing excercise. But it is not within the remit of the Commissioner of Mental Health li niddeċiedu fuq x’jiġi approvat fuq il-formularju jew le.

IĊ-CHAIRPERSON: Normalment isir xi ftit tal-lobbying? Jew pereżempju jiġi xi pazjent jilmenta magħkom.  

IS-SINJURA ANN DEBATTISTA: Ċerti lmenti jaslu għand il-Kummissarju u mbagħad aħna nsegwuhom with the relevant sections of the Department of Health. Riċentament kien hemm każijiet fejn kien hemm pazjenti li xtaqu ċerti ditti ta’ mediċini partikolari għaliex dawk ġeneriċi ma kenux qed iħallu l-effett mixtieq. F’dawk iċ-ċirkostanzi l-Uffiċċju tagħna intervjena mad-dipartimenti konċernati u r-riżultat kien wieħed pożittiv. Fil-fatt dawn it-talbiet tal-konsulenti qed jiġu studjati u l-każijiet li kien hemm bżonn li jiġu approvati, aħna informati li ġew approvati.

DR JOHN CACHIA: Dan kien eżerċizzju li bdejnieh bejn wieħed u ieħor f’Jannar jew Frar tal-2018. Imbagħad wasalna biex id-Dipartiment tas-Saħħa għamel analiżi tas-sitwazzjoni u wasal eżatt fejn aħna konna qed nissuspettaw li se jasal. Issa anke f’din it-tip ta’ sitwazzjoni għandek a variable type of response għax pazjent tista’ tagħtih 10mg u jorqod mentri pazjent ieħor tagħtih 20mg jew 30mg u ma jorqodx! Aħna nafu b’dawn it-tip ta’ sitwazzjonijiet. Din kienet iktar serja għaliex kienet sitwazzjoni fejn bil-mediċini ġeneriċi ċerti persuni kien qed ikollhom effetti kollaterali. Il-parir tagħna kien li jiġu mismugħin dawn l-effetti kollaterali. U dawn l-effetti kollaterali ġew evalwati. Bi pjaċir ngħid li wara li ġew evalwati aħna mbottajna biex issir il-policy. 

Fuq l-affarijiet l-oħra jien qed inkompli nippressa biex jiġi mmodernizzat il-formolarju. Il-formolarju tal-mediċini psikjatriċi jrid jiġi modernizzat biex jirrifletti l-mediċini ġodda. Is-Sinjura Debattista dejjem tgħidli l-istess affarijiet u ċjoè li rridu nkomplu nippressaw. Min-naħa tagħna tiġi li jien inħeġġeġ lill-psikjatri u lin-nies on the ground biex jagħmlu t-talbiet! Jekk psikjatra jitlob din il-mediċina biex tidħol fil-formolarju, jien nimbotta biex dik il-mediċina tidħol. Jiġifieri huma stess iridu jagħmlu wkoll il-pressjoni f’isem il-pazjent. Jien ovvjament m’iniex persuna klinika fl-irwol tiegħi ta’ Kummissarju, però jekk naf li hemm bżonn tliet prodotti u naf li hemm talbiet pendenti quddiem dan il-kumitat biex jiddeċiedi jekk għandhomx jidħlu fil-formolarju, rest assured li se nkun qed nimbotta biex jidħlu dawn it-tliet prodotti! Importanti ħafna li kulħadd jerfa’ l-biċċa tiegħu. Jien għandi r-responsabilità tiegħi li nara f’isem il-pazjent li ċerti sitwazzjonijiet jitranġaw u min-naħa l-oħra, id-Dipartiment tas-Saħħa, fil-mekkaniżmi li għandu, irid jieħu konjizzjoni ta’ dawk is-sitwazzjonijiet.

Niġu għall-mistoqsija l-oħra tiegħek dwar jekk kienx hemm każijiet ta’ suwiċidju li kienu avoidable. Din hija mistoqsija li tweġġa’ għax sfortunatament ir-risposta mhijiex diretta. Uħud mis-suwiċidji mhumiex evitabbli! Tagħmel x’tagħmel hemm nies li jaħarbulek mix-xibka. Hemm nies li sfortunatament jekk jiddeċiedu li jridu jtemmu ħajjithom, b’xi mod jew ieħor se jaslu biex jagħmluha. Il-problema l-kbira dejjem tibqa’ fuq kif se tidentifika min huma dawk in-nies. Aħna nipprovaw naraw forsi fid-dettall nistgħux inkunu ta’ għajnuna mill-informazzjoni li għandna biex dak li jkun jirnexxilu  jinduna, però naħseb li b’li qed nagħmlu, bil-mod il-mod ... Pereżempju jien qed ninkoraġixxi ħafna li f’sitwazzjoni fejn jiġik is-suspett li bniedem għandu ħsieb li jtemm ħajtu b’suwiċidju taqbad u tistaqsih il-mistoqsija. Fi żmieni kienu jgħidulna biex ma nistaqsux dik il-mistoqsija imma llum ir-riċerka qiegħda turina li aħjar tistaqsiha. Inti qed taħseb biex ittemm ħajtek? U dak l-ispark jaf ikun il-bidu ta’ bidla f’dik il-persuna! 

Imbagħad dan se jdur fuqek u jistaqsik kif indunajt x’kien se jagħmel għax hu pprova jaħbiha minnek! Inti, lil dak li jkun qiegħed tipprova b’xi mod twasslu għall-għajnuna. Din kienet ukoll f’risposta parlamentari li ngħatat fil-Parlament xi ftit aktar minn sena ilu u ċjoè li 25% biss tan-nies li mietu b’suwiċidju fis-sentejn ta’ qabel kienu magħrufa mas-servizzi psikjatriċi u li kienu jattendu b’mod regolari. Mela hemm persuni oħra li sfortunatament jgħaddu minn kriżijiet serji u ma jfittxux l-għajnuna. Jista’ jkun ukoll li fittxew l-għajnuna ta’ xi ħadd li ma ndunax! Liema huma l-pointers fil-komunità? Acute anxiety jew għax forsi telqitu l-mara, jew għax forsi mitlu l-kelb, jew għax tkun ġratlu xi ħaġa serja f’ħajtu, kif ukoll dipressjoni severa. Huma żewġ dijanjożi li aħna bħala tobba tal-familja rridu nkunu ħafna iktar aware tagħhom. (Interuzzjonijiet) Il-psikożi wkoll imma l-iktar tnejn huma dawn. 

Fir-rapport għedna li ma analizzajniex lin-nies li mietu b’suwiċidju. Dak se nagħmluh fi studju fl-2020, però analizzajna dawk in-nies li daħlu l-isptar jew b’attentat ta’ suwiċidju jew ta’ self harm jew li ma rnexxilhomx. Analizzajna ftit x’ġara u x’inhuma r-raġunijiet. Fil-fatt fir-rapport tagħna, f’paġna 61, 62 u 63, tista’ tara b’mod ċar li filwaqt li attempted suicides jew nies li kellhom attempted suicides ... Dawk li jmutu b’suwiċidju huma disa’ irġiel ma’ mara waħda. Però attempted suicides jew failed suicides huma seba’ irġiel ma’ tliet nisa. Ma nistgħux ninjoraw il-fatt li għax in-nisa jista’ jkun ma jtemmux ħajjithom b’suwiċidju allura mhijiex fost in-nisa. Tinkwetani din għaliex waħda mill-gruppi l-iktar importanti huma ta’ tfajliet taħt l-20 sena, fejn kellna kwart tan-nisa li mietu b’suwiċidju kienu tfajliet taħt l-20 sena! 

IĊ-CHAIRPERSON: Il-patterns tagħna huma simili għal dawk Ewropej? 

DR JOHN CACHIA: Bħala rati totali l-patterns tagħna huma inqas mill-patterns Ewropej. It-trend ta’ pajjiżna hija ta’ tnejn fix-xahar. Però jekk tistaqsini jekk kienx hemm suwiċidji fl-isptar se ngħidlek li kien hemm u se jibqa’ jkun hemm għax qed nitkellmu fuq xi ħaġa li mhux dejjem se tinduna biha! Mela ejjew nipprovaw ngħallmu lin-nies jitkellmu b’mod korrett f’sitwazzjoni bħal din u naraw li ma nweġġgħux lin-nies. Kif tafu inthom jien inkun mistieden biex nitkellem fuq stazzjonijiet tar-radju. U darba minnhom ċemplet waħda mara - il-preżentatur kważi kesaħ – u qaltli li binha miet sena ilu b’suwiċidju! Qaltli li he was the life and soul tal-grupp ta’ sħabu. Ħadd ma mmaġina li dan se jmut b’dan il-mod! Din il-mara kellmitni b’dan il-mod fuq ir-radju. Xahar wara reġgħet ċemplet u qaltli li xtaqet tgħidli xi ħaġa oħra għax minn dak iż-żmien kienet seħħet xi ħaġa. Din il-mara skopriet li fuq ix-xogħol binha kien ilu għaxar snin jindika persuni partikolari li kienu qed jagħmlu l-ħajja tal-istaff infern! Qaltli u fl-aħħar kellu jmut ibni biex il-persuna kkonċernata tkeċċiet minn fuq il-post tax-xogħol! 

Meta tisma’ din il-persuna titkellem hekk b’mod pubbliku fuq ir-radju tqabbdek il-bard! Nassigurakom li jaqbdek il-bard! U rridu nagħmlu riflessjoni fuqha din; il-bullying fuq il-post tax-xogħol, il-bullying fl-iskejjel tagħna, il-bullying esaġerat fuq il-midja soċjali u abbuż mill-istaff. Il-managers stess qed jgħidulna li kellhom almenu persuna li nkwetathom fl-aħħar xahar. 14% qalulna li kellhom staff member li nkwetahom bil-mod ta’ kif tratta pazjent matul ix-xahar li għadda! Abbuż minn staff fuq pazjent b’għajjat żejjed jew b’ċertu diskors dispreġġattiv. Kellna kumment fejn intqal li l-pazjenti għal riħhom u l-membri tal-istaff ma jagħtux kashom. 20% tal-pazjenti jgħidulek li mhux kulħadd jieħu ħsiebhom. Ikollok shift partikolari li ma jieħux ħsieb. Jaqblu kollha! Il-14% tal-manager tas-sala u t-20% li qed jgħid il-pazjent jaqblu. Qegħdin ngħidu li hemm numru ta’ persuni li jista’ jkun li nafu min huma imma x’qed nagħmlu biex inpoġġuhom in line? To be fair id-direttur tan-nursing qiegħda tagħmel biċċa xogħol tajba ħafna. Qiegħda tipprova tislet in-nies li huma tajbin sabiex jiġu ffukati fis-servizzi. Pereżempju, pożittivament ħarġu numru ta’ nurses fl-outreach teams biex isegwu nies fil-komunità. Din hija xi ħaġa tajba ħafna u ta’ min ifaħħar id-Direttriċi tan-Nursing li mxiet f’din id-direzzjoni. 

L-infrastruttura diġà tkellimna fuqha imma nerġa’ ngħid li hemm bżonn li jkollna focus biex dak li bdejna nagħmlu f’Mount Carmel Hospital isir ħalli nagħtu post dinjituż lin-nies. Nappella wkoll – u din ngħidha lill-istampa u ngħidha hawnhekk ukoll – li sakemm ma jkollniex alternattiva oħra fejn nikkuraw lil dawn in-nies, ejjew ma niddemonizzawx il-post għax imbagħad jista’ jiġri li jkun hemm xi ħadd ma jfittixx l-attenzjoni biex ma jispiċċax ġo Monte Carmeli! L-ewwel nett iżżid l-istigma u t-tieni nett dak li jkun jistgħu jiġrulu ħafna affarijiet aktar minn hekk għax m’għandux alternattiva. Li kieku jien għandi alternattiva oħra fejn lil dak li jkun nista’ inżommu għall-osservazzjoni ...  Meta tibda tiddemonizza post, il-persuna mhux se tersaq għall-għajnuna! Din jgħiduhilek it-tobba tad-Dipartiment tal-Emerġenza. Kellmuhom u jgħidulkom huma stess. X’jgħidulek? Ikollok persuna parasuicidal jew li tkun wettqet attentat ta’ suwiċidju u kif tgħidilha li se tibgħatha ftit Mount Carmel biex tistrieħ ftit, din taqbad ħwejjiġha u titlaq ‘il barra! Dawn huma r-riflessjonijiet li rridu nagħmlu! Mal-acute mental hospital hemm bżonn li jkollna - waħdu mhux se jsolvi l-problema u l-isfida tas-saħħa mentali - servizz qawwi fil-komunità, psikjatri addetti fil-komunità li jieħdu ħsieb in-nies fil-komunità. B’hekk it-tobba tal-familja jkollhom punt ta’ referenza u l-pazjent ikollu punt ta’ referenza fil-komunità. Dan irid ikollna biex nibdew nitħaddtu kif għandna nitħaddtu! 

IĊ-CHAIRPERSON: Dr Cachia nirringrazzja lilek u lit-tim tiegħek. Min-naħa tagħna nistgħu naġġornaw din id-diskussjoni. Nirringrazzjakom.  

Fis-6:40 p.m. id-diskussjoni fuq is-suġġett intemmet.





